
Enformaziuns y Comunicaziuns

Formaziun - Crejima: Eniann da d’altonn vëgnel motü da jì ta San Martin en curs 
por formé catechêć por la Crejima, tanco chës porsones co acompagnëia i geniturs tla 
preparaziun dles jones y dai jogn a cösc sacramont tan emportant. Al vën aposta fat tla 
Val Badia, por che nosta jont ài plü damprò. Al sarà endöt 5 sabedes, dagnora dles 9 ales 
12:30 y dles 14:00 ales 17:00, plü avisa ai 4, 11 y 25 d’otober, ai 8 y ai 15 de novëmber.
Danter les tematiches vëgnel traté p.ej. ”Le monn de vita dal jonn dal punt d’odüda 
dla psicologia dal svilup”, ”La Crejima dal punt d’odüda religius”, ”Le Spirit de Dio 
tla Bibia”, ”Preparaziun de na ora por la Crejima”, ”Metodica dal acompagnamont dai 
grups” y d’ater. Al foss bel sce inće porsones de nosta ploania se metess a desposiziun 
da fà cösc curs, co è n aiüt por nüsc crejimandi y en arichimont personal. Sce zacai è 
enteres, èl perié/periada da se lascé adentëne tantôsc pa Pablo al 333/4762010.

Prozesciun: En sabeda ai 23 d’agost, festa de San Berto, èl ales 7:30 da doman la 
prozesciun da San Linert de Badia ćina sö La Crusc. Lassö saràl ales 9:30 na mëssa y 
dedô prozesciun con dui vangeli. Por chi co ô, èl inće la poscibilité da roé sö con le lift.

Sorvisc ai Jogn: Le Sorvisc ai Jogn lascia alessëi che en lönesc ai 18 d‘agost mët man 
le curs ”N’edema sön le lüch da paur”, por düć chi co s’à scrit ete. An s’encunta ales 
14:00 sö dal lü da Fussè a Badia. Al vën recordé da se tó empara stifli por jì te stala y da 
se iestì guant nia zîte. Emplü vëgnel recordé che en sabeda ai 23 d‘agost vëgnel tignì 
la festa de conclujiun por düć i partezipanć de dötes les edemes dal ”Cool Summer”. 
An s’encunta ta San Martin ales 15:00. Al gnarà prejenté vigne edema con val’ fotos, y 
vigne grup ciafa la poscibilité da mostré i resultać de söa edema. Al sarà inće en picio 
buffet. Enviês è düć i partezipanć adöm ala familia, parontela y compagns!

Iolan: Le Grup Franz Xaver dij iolan a düć chi co à cumpré val’ o fat spënores en 
gaujiun dal marćé. Al è gnü ete 400,00€. Le grup n’à mené ennant 500,00 al’assoziaziun 
Helfen ohne Grenzen. Iolan a düć y Dio s’al pàii!

Dotur: Le dotur Aldo Marcocci sarà demez ai 21 y 22 d’agost. Empede ël saràl la 
doturia Margarete Mahlknecht da San Martin (Tel. 0474/523018 – 349/0667034). Ara 
è da ciafé la jöbia dales 9 ales 11 y le vëndres dales 8 ales 9 ta San Martin, spo le 
vëndres dales 10 ales 11 sö La Val.

Avis: La Zentrala dai Consumadus è da ciafé vigne 2. y 4. vëndres dal mëns dales 9 ales 
12, tal Raiun Soziosanitar da Picolin. I proscimi terminns sarà ai 22 d‘agost, ai 12 y ai 
26 de setëmber. Por na consulënza o enformaziuns pòn inće telefoné al 0474/524517.

Dal vangelo dô San Matio, 15, 21 - 28
22Danlò ti èl gnü pormez na ëra canaanita de chi posć 
y scraiâ: Mënete pićé de me, Signur, tö Fi de Davìde! 
Mia fia vën tormentada da n malan. 23Mo Gejù ne ti 
dea degüna resposta. 25Mo la ëra è gnüda pormez, 
s’à enslené dan da d’ël y à dit: Signur, dëidemo! 26Al à 
respognü: Al n’è nia dërt, ti tó demez le pan ai mituns 
y ti al sciuré dant ai ćians. 27La ëra à dit: Poa, t’as 
dërt, Signur! Mo ćinamai i ćians ciafa les frogheres 
co toma jö dla mësa de sü patruns. 28Sön chëra à Gejù 
respognü: Ëra, töa fede è grana. Ći che t’ôs, dess sozeder. Y da chë ora ennant ea söa 
fia varida. Parora dal Signur. - Lalt a té, Gejù Crist!

Düć à mangé y è gnüs pasciüs

Na speranza co brüj daete

En ël, enzano tla Galilea, se sciüra jö söi jenëdli y 
pëtla: ”Mio möt è dër püre! Dëidele, sce t’es bun!” 
”Chi co crëi, po döt”, respogn Gejù. L’ël scraia con les 
lagremes tai edli: ”I ô pö crëie, mo i ne sun nia bun. 
Dëidemo!” Gejù tol söa man y le dëida loé sö.

Fede, desche Gejù la mina, è na speranza co brüj 
daete. Na speranza che zacai tòli töa man, sce te 
la tënes fora. Fede è la crëta che al è zacai atlò co 
te dëida loé sö. Fede ô dì sté sö rodunt, inće sce te 
ne vëighes nia en post olache te podess te tignì. 
Fede è la fidonza che zacai branćia pa bën dô, sce te 

përdes l’ecuiliber. Al ô dì sontì na forza co varësc, canche al te manćia les forzes. Al ô dì 
che al po sozeder te Te müdaziuns, da chëres che al florësc spo la belëza dla creatöra 
che t’es veramonter. (Jörg Zink: ”Die Goldene Schnur” - Kreuz Freiburg)




